Alisher Navoiy tavalludining 584 yilligiga 
ALISHER NAVOIY MEROSINING UCHINCHI RENESSANSGA TA’SIRI
Ulug‘ mutafakkir  bobomiz Alisher Navoiyning ijodi Sharq renessansiga munosib hissa qo‘shgan noyob durdonalardan. Zeroki, mutafakkir asarlarida insonga, shaxsga hurmat va samimiyat bilan qarash, undagi go‘zal fazilat va yuksak intilishlar ardoqlanadi. Alisher Navoiyning tarix, tasavvuf, din tarixiga oid prozaik asarlarida bu boradagi ilmiy va falsafiy qarashlari yuksak badiiyat bilan ifodalangan. Ulug‘ mutafakkir ijodi shu ma’noda necha asrlar o‘tsada insoniyat uchun qadrli va noyob durdonadir.
Shu kunlarda Alisher Navoiy tavalludining 584 yilligi butun mamlakatimiz ta’lim muassasalarida keng nishonlanmoqda. Bunda ayniqsa, yoshlar va  keng jamoatchilikda mutafakkir ilmiy-ma’naviy merosini chuqurroq o‘rganishda muhim omil bo‘lmoqda.
Poytaxtimizdagi Abdulla Qodiriy nomidagi ijod maktabida “Til va adabiyot.uz” ilmiy-metodik elektron jurnali tahririyati hamkorlikda tashkil etilgan “Ulug‘ mutafakkir Alisher Navoiy merosining Uchinchi Renessansdagi ahamiyati va o‘rni” mavzusida o‘tkazilgan ilmiy-ma’rifiy maqolalar tanlovi hamda g‘oliblarni taqdirlash marosimi shu nuqtayi nazardan ahamiyatli bo‘ldi. Tadbirda  navoiyshunos va boburshunos taniqli olim Vahob Rahmonov hamda teatr aktrisasi va adabiyotshunos Zilola Karimova, “Til va adabiyot.uz” elektron jurnali bosh muhariri Nargiza Berdiyeva hamda ijod maktabi jamoasi va o‘quvchilar ishtirok etdi.
Tadbirni navoiyshunos va boburshunos olim Vahob Rahmonov kirish so‘zi bilan ocharkan, Navoiy dahosini anglash va uning ijodiy merosini yosh avlodga yetkazishda “Til va adabiyot.uz” elektron jurnali tashabbusi bilan tashkil etilgan “Ulug‘ mutafakkir Alisher Navoiy merosining Uchinchi Renessansdagi ahamiyati va o‘rni” mavzusida o‘tkazilgan ilmiy-ma’rifiy maqolalar tanlovi kabi tadbirlar muhim ekanini ta’kidladi. 
· Zero, jurnal zarvaraqlarida yozilgan ilmiy-ma’rifiy maqolalar mutafakkir merosining keng jamoatchlikka yetib borishiga xizmat qilsa, olim va yosh tadqiqotchilar ijodi va tadqiqotlarining rag‘batlantirilishi ilmning qadrini ko‘tarishga xizmat qilishi shubhasiz, – deydi o‘z so‘zida Vahob Rahmonov.
Tadbirda nufuzli tanlov hay’ati tomonidan saralangan maqolalar mualliflari – Andijon davlat universiteti professori, filologiya fanlari doktori Salimaxon Mirzayevaning “Alisher Navoiy bilan Zahiriddin Muhammad Bobur hayoti va ijodidagi mushtarak xususiyatlar” maqolasi 1-o‘ringa, Qarshi davlat universiteti  dotsenti, filologiya fanlari bo‘yich (PhD) doktori Odiljon Avaznazarovning “Alisher Navoiy dostonlarida yo‘l obrazi” maqolasi 2-o‘ringa, Farg‘ona viloyati O‘zbekiston tumani faxriy ustoz Ro‘zixon Mavlonovaning “Ishqdan buzug‘ ko‘ngil nolalari yoxud zulf aro sayd aylamak istar ko‘gullarni ko‘zing” maqolasi 3-o‘ringa sazovor bo‘ldi.
Shunigdek, o‘n nafarga yaqin yosh tadqiqotchi olim va ijodkor maktab o‘qituvchlarining  ulug‘ mutafakkir Alisher Navoiy merosi tadqiqiga bag‘ishlangan ilmiy-ma’rifiy maqolalari rag‘batlantiruvchi mukofotlar bilan taqdirlandi.
Tadbirda Abdulla Qodiriy ijod maktabining adabiyotga, xususan, Alisher Navoiy ijodiga muhabbatli iste’dodli o‘quvchilari tomonidan tayyorlangan sahna ko‘rinishlari va g‘azalxonlik mushoirasi barchaga ko‘tarinki kayfiyat bag‘ishladi.
Tadbir so‘ngida “Ulug‘ mutafakkir Alisher Navoiy merosining Uchinchi Renessansdagi ahamiyati va o‘rni” mavzusida o‘tkazilgan ilmiy-ma’rifiy maqolalar tanlovi g‘oliblari munosib taqdirlandi. 1-o‘ringa noutbuk, 2-o‘ringa planshet, 3-o‘ringa telefon, rag‘batlantiruvchi o‘rinlarga esa boshqa esdalik sovg‘alari Abdulla Qodiriy nomidagi ijod maktabi direktori Aziza Imomxo‘jayeva tomonidan tantanali topshirildi.

